
3. Пардаев А. Бошқарув ҳисоби.-Т.: Академия, 2002.-176 б. 

4. Хасанов Б.А. Бошқарув ҳисоби: назария ва услубиёт.-Т.: Молия нашриёти, 2003.-247 б. 

 

ҚИШЛОҚ ХЎЖАЛИК КЛАСТЕРЛАРИ – ИШЛАБ ЧИҚАРИШНИНГ 

ЗАМОНАВИЙ ШАКЛИ СИФАТИДА 

и.ф.н. Д.Ш.Явмутов  

БухДУ, “Иқтисодиёт” кафедраси доценти  

 

Ўзбекистон Республикаси аграр соҳа давлат томонидан фаол қўллаб-

қувватланадиган мамлакатлар қаторига киради. Шу сабабдан, бугунги кунда 

республикамизда мазкур соҳа давлат томонидан молиявий жиҳатдан қўллаб-қувватланиб, 

замонавий ислоҳотлар амалга ошириб келинмоқда.  

Бугунги куннинг ижтимоий-иқтисодий ривожланиш хусусиятлари, панемия шароити 

қишлоқ хўжалиги соҳасининг жаҳон иқтисодиётидаги ўрнини яна бир бор аҳамиятли ва 

муҳимлигини яққол кўрсатиб берди. Мавжуд ресурс ва имкониятлардан оқилона 

фойдаланиб, аҳолини қишлоқ хўжалик маҳсулотлари билан кафолатли таъминлаш, соҳада 

янги иш ўринларини яратиш, манфаатдорликни янада ошириш энг муҳим масалага 

айланмоқда. 

Мамлакатимизда иқтисодиётни, жумладан, қишлоқ хўжалиги соҳасини 

модернизация ва диверсификация қилиш, озиқ-овқат маҳсулотлари хавфсизлигини 

таъминлаш, фермер, кластер ҳамда кооперацияларни молиявий қўллаб-қувватлаш 

масаласига ҳар доимгидан ҳам кўпроқ аҳамият берилаётганининг боиси ҳам шунда. 

Бинобарин, мамлакатимизда кластер тизимини жорий этиш, замонавий иссиқхона 

хўжаликларини яратиш ва томорқа хўжалиги амалиётини кенгайтириш нафақат 

ҳосилдорликни, балки қишлоқда аҳоли турмуш даражасини сезиларли даражада ошириш 

имконини берди. Таъбир жоиз бўлса, ушбу янги тузилма ўтган жуда қисқа вақт ичида 

аграр соҳани ҳаракатлантирувчи етакчи куч — драйверига айланди. 

Умумий маънода, ишлаб чиқариш кластери иқтисодиётнинг бир хил ёки бир-бирига 

боғлиқ соҳаларида фаолият юритадиган ва географик жиҳатдан бир-бирига яқин бўлган 

корхоналар гуруҳидир. Бу корхоналарнинг технологик жиҳатдан ўзаро боғлиқ бўлиши 

жуда муҳимдир. Бундан ташқари, ушбу корхоналар битта умумий мақсад учун – 

рақобатбардош маҳсулот ишлаб чиқариш учун бирлашган. Кластер - бу қўшилган қиймат 

занжирининг барча иштирокчиларини (фермерлар, қайта ишловчи корxона, экспортёр) 

бир мақсад сари жамлаган корxоналар гуруҳи. 

Масалан, пахта-тўқимачилик кластерининг технологик занжири пахта хом-ашёсини 

ишлаб чиқариш, уни қайта ишлаш, пахта толасидан калава ип ишлаб чиқариш, газлама 

ишлаб чиқариш ва тайёр маҳсулотлар ишлаб чиқаришни ўз ичига қамраб олади. Шу билан 

бирга, фермерларни (пахта хомашёсини етиштирувчиларни), пахта тозалаш заводини, 

пахтани қайта ишлаш корхонасини, тўқимачилик фабрикасини ва кийим-кечак ишлаб 

чиқарувчи корхонани бирлаштиришнинг мақсади – ҳар бир ишлаб чиқарувчининг 

харажатларини камайтирадиган ва якуний маҳсулотнинг рақобатбардошлигини 

оширадиган ягона тузилма яратишдир. 

“Кластер” французча сўз бўлиб, “боғлам”, “гуруҳ”, “тўпланиш”, деган маъноларни 

англатади. “Кластер” тушунчаси илк бор 1990 йилда Майкл Портер томонидан 

“Давлатларнинг рақобатдош афзаллиги” номли асарида келтирилган. 10 та саноат 

жиҳатдан ривожланган давлатларнинг ривожланиш тарихини таҳлил қилгач, Майкл 

Портер кластерларнинг пайдо бўлиши иқтисодий ривожланиш ва саноатлаштириш 

жараёни таркибининг ажралмас қисмидир деган фикрга келган. Шундай қилиб, кластер – 

ўзаро боғлиқ корхоналарни бирлаштиришнинг бир шакли бўлиб, бу ҳудуд 

https://lex.uz/docs/4529920

иқтисодиётининг рақобатбардошлигини ошириш имконини беради. Ташкиллаштириш 

шакли жиҳатидан, кластер – вертикал равишда интеграцияланган тузилма дейиш мумкин. 

Ўзбекистон республикасида кластерлар тизими 2017-йилда жорий этилган бўлиб, 

Ўзбекистон Республикаси Президентининг 2017-йил 19-майдаги “Буxоро вилоятида 

замонавий паxтачилик-тўқимачилик кластерини ташкил этиш чора-тадбирлари 

тўғрисида”ги ПҚ-2978-сон қарори асосида Буxоро вилоятида “ВСТ cluster” МЧЖ ҚК 

ҳамда 2017-йил 15-сентябрдаги “Сирдарё вилоятида замонавий паxтачилик-тўқимачилик 

кластерини барпо этиш чора-тадбирлари тўғрисида”ги ПҚ-3279-сон қарори асосида “Bek- 

cluster” МЧЖ ҚК паxта-тўқимачилик кластерлари тажриба-синов тариқасида ташкил 

этилди. Кластер тизими яxши натижа кўрсатганидан кейин, мамлакатимиз бўйлаб турли 

кластерлар ташкил этилди. Бугунги кунда республикада паxта-тўқимачилик, ғаллачилик 

ва мева-сабзавотчилик кластерлари фаолият олиб бормоқда. 

Ҳозирда республикамиз бўйича жами ташкил этилган кластерлар умумий сони - 463 

та. Уларга бириктирилган ер майдони - 2210385 га, шундан кластерлар ихтиёрида - 282004 

га, 75283 та фермер хўжалигида - 1930975 га.  

Мева сабзовотчилик кластерлари умумий сони - 146 та, бириктирилган ер майдони – 

116 минг га.. 10 минг нафар фермер xўжаликлари билан 85,5 минг гектар ер майдонларида 

мева-сабзавот маҳсулотлари етиштириш бўйича фючерс шартномаси асосида иш олиб 

борилмокда. 48 та кластерларда қуввати 927,8 минг тонна бўлган қайта ишлаш заводлари, 

27 та кластерларда қуввати 265,9 минг тонна бўлган маҳсулотни саралаш ва қадоқлаш, 18 

та кластерларда қуввати 203,2 минг тонналик маҳсулотни қуритиш, 7 та кластерда 32,2 

минг тонналик маҳсулотни шок усулида музлатиш ҳамда 126 та кластерларда қуввати 

265,7 минг тонналик оддий ва музлаткичли омборxоналар мавжуд. Уларга 24,5 минг га 

маҳаллий, 10,8 минг га интенсив боғ ва 25,6 минг га токзорлар бириктирилган.  

Паxта-тўқимачилик кластерлари сони ҳозирда – 122 та, уларга бириктирилган ер 

майдони – 1033 млн. гектар. 26,8 минг та фермер xўжаликлари билан бозор тамойиллари 

асосида, 864 минг гектар ер майдонида паxта етиштирилмокда.  

2018-2020-йилларда жами 1 млрд 411 млн АҚШ доллари миқдорида, хусусан, 

паxтани дастлабки қайта ишлаш соҳасида 1169 минг тонна қувватга эга 27 та 115 млн. 

АҚШ доллари, 548 минг тонна қувватга эга 41 та ип-калава ишлаб чиқариш лойиҳаларига 

831 млн. АҚШ доллари, 161 минг тонна қувватга эга 34 та мато ишлаб чиқариш ва бўяш 

лойиҳаларига 231 млн. АҚШ доллари, 148 минг тонна қувватга эга 23 та трикотаж (тикув) 

маҳсулотлари лойиҳаларига 234 млн АҚШ доллари жалб килинди. 

Кластерларнинг 14 тасида (14,4%) паxтани қайта ишлашнинг 5 та босқичи, 15 тасида 

(15%) 4 та босқич, 19 тасида (19,6%) 3 та босқич, 30 тасида (30%) 2 та босқич ва 8 тасида 

(8,2 %) 1 та босқич қамраб олинган. Бухоро вилоятида ҳозирда 10 та мазкур соҳадаги 

кластерлар фаолият юритади.  

Ҳозирда республикамизда ғаллачилик кластерларининг умумий сони – 157 та бўлиб, 

уларга бириктирилган ер майдони – 1038 минг гектар. Мазкур кластерлар 36,0 минг та 

фермер xўжаликлари билан 957, минг га ер майдонида ғалла етиштириш бўйича 

ҳамкорлик олиб борилмокда. Бухоро вилоятида мазкур йўналишдаги кластерлар сони 5 та.  

Ҳозирда республикамизда кластерлар билан бир қаторда қишлоқ хўжалик 

кооперативлари ҳам фаолият олиб боришмоқда. Кооперациялар тизими (кооператив) – 

қишлоқ xўжалиги товар ишлаб чиқарувчилари томонидан биргаликда ишлаб чиқариш ёки 

бошқа xўжалик фаолиятини юритиш учун ўзларининг моддий ва бошқа эҳтиёжларини 

қондириш мақсадида, иxтиёрий равишда мулкий пай бадалларини бирлаштириш асосида 

ташкил этилган қишлоқ xўжалиги корxонасидир. 

Кооперация тизимининг максади:  

− Кам xаражат килиб, кўп даромад олиш. Маҳсулот етиштирувчиларнинг молиявий 

xолатини яxшилаш;  

− Маҳсулот етиштирувчилар моддий-теxник базасини замонавий қишлоқ xўжалиги 

теxникалари ва ускуналари билан бойитиш; 

− Инфратузилма обектларини янгилашдан иборат. 

Ушбу тизим деҳқонларимиз, аграр соҳа вакилларига янгича замонавий услубда 

ишлашни ўргатмоқда. Маҳсулот экишдан то тайёр маҳсулотгача бўлган жараённи ягона 

теxнологик тизимга бирлаштирган ишлаб чиқаришнинг янги мажмуаси илм-фан 

ютуқларини, янги инновацион теxнологияларни амалиётга жадал жорий этишга ҳам кенг 

йўл очиб беради. 

Бугунги кунда Республикамизнинг 5 та вилоятида жами 43 та мева-сабзавотчилик 

кооперациялари ташкил этилган. Уларга 1,4 минг нафар қишлоқ xўжалиги субъектлари 

таъсисчи сифатида аъзо бўлишган. Қўшимча аъзо бўлганлар – 18 та қайта ишлаш 

корxонаси, 15 та экспортёр корxоналар, 95 та маҳсулотни тайёрловчи ҳамда 358 та бошқа 

турдаги қишлоқ xўжалиги субъектлари. 

Хулоса ўрнида айтганда, Ўзбекистон шароитида кластерларни ривожлантириш энг 

оқилона қарордир. Боиси, қишлоқ хўжалиги учун ноқулай келган йилларда ҳам 

кластернинг бошқа ташкилотлари ҳисобидан умумий иш ўрни ва иш ҳақи сақлаб 

қолинади. Асосийси, кластерлар ҳудудларнинг иқтисодий мустақиллигини 

мустаҳкамлашда катта роль ўйнаб, ушбу ёндашув иқтисодий жиҳатдан устувор тармоқлар 

ва лойиҳаларни аниқлаш имконини беради. Экин экишдан то тайёр маҳсулотгача бўлган 

жараённи ягона технологик тизимга бирлаштирган ишлаб чиқаришнинг янги мажмуаси 

илм-фан ютуқларини, янги инновацион технологияларни амалиётга жадал жорий этишга 

ҳам кенг йўл очиб беради. 

 

O‘ZBEKISTONDA KLASTERLASH SIYOSATINING ASOSIY MAQSAD VA 

VAZIFALARI 

Hamroyev Halim Roziqovich 

BuxDU. prof. i.f.n. 

 

Klaster bu – bir-biri bilan raqobatlashuvchi, lekin shu bilan birga, butun klasterning 

raqobatbardoshligini taʼminlash maqsadida oʼzaro hamkorlikda faoliyat yurituvchi, geografik 

jihatdan yaqin joylashgan tashkilotlarning oʼzaro bogʼlangan guruhlari, ular faoliyatiga 

ixtisoslashgan xizmat koʼrsatish tashkilotlari, jihozlar yetkazib beruvchi tashkilotlar, ularga 

hamroh tarmoq tashkilotlari, shuningdek, ularning faoliyati bilan bogʼliq turli soha tashkilotlari 

(ilmiy-tadqiqot institutlari, OOʼYulari, standartlashtirish boʼyicha agentliklar, savdo uyushmalari 

va h.k.) va boshqa bir qator tashkilotlar guruhidir. 

Davlat klaster siyosatining maqsadi rivojlanishning klasterli modelini joriy qilish 

vositasida iqtisodiyotning raqobatbardoshlik darajasini oshirish uchun sharoitlar yaratish 

hisoblanadi. Ushbu maqsadga muvofiq davlat klaster siyosatining quyidagi vazifalari belgilab 

berilishi lozim: 

-klasterlarni rivojlantirish sohasidagi faoliyatni tartibga soladigan me’yoriy-huquqiy bazani 

shakllantirish; 

-klasterlarni shakllantirish va rivojlantirish uchun ustuvor yo‘nalishlarni belgilash va 

klasterli rivojlanish sohasida monitoringni amalga oshirish; 

-klasterli tashabbuslar va loyihalar ishlab chiqish va amalga oshirish uchun sharoitlar 

yaratish; 

-iqtisodiyotni rivojlantirishning klasterli modelini davlat tomonidan qo‘llab-quvvatlash 

tizimini shakllantirish va uning faoliyat yuritishini ta’minlash. 

Iqtisodiyotning raqobatbardoshlik darajasini oshirish borasida jahon tajribasini hisobga 

olgan holda rivojlanishning klasterli modelini joriy qilish bo‘yicha davlat harakatlarini 

markazlashtirish davlat klaster siyosatining quyidagi yo‘nalishlarini nazarda tutadi: 

-iqtisodiyotni klasterli rivojlantirish sohasidagi faoliyatni me’yoriy - huquqiy tartibga 

solish, jumladan, milliy iqtisodiyotning klasterli rivojlanishi ular doirasida amalga oshirilishi 

mumkin bo‘lgan me’yoriy - huquqiy hujjatlar loyihalarini ishlab chiqish va qabul qilish (milliy 

texnologik platformalar, innovatsion komplekslar, klaster qatnashchilari assotsiatsiyalari, 

